
Naqqiut 

Ulloq 11. Februar 2014-meersoq taarserpaa. 

Qulequtaani naqqiuteqarpoq. 

 

Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Atorfimmi peqquserlunnerup akiornissaanut Naalagaaffiit Peqatigiit 

isumaqatigiissutaannut Kalaallit Nunaata ilanngunneqarnissaanik matumalu 

aalajangiiffigisassatut siunnersuutip akuerineqarnerata kingunitsianngua 

tamatuma sulissutigineqalernissaa aallartinneqaqqullugu Naalakkersuisut 

peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Sara Olsvig, Inuit Ataqatigiit) 

 

Tunngavilersuut 

Aatsitassarsiornermi suliffissuaqarnermilu pilersaarutinut nutaanut isummersortariaqar-

nerput alliartortillugu ataqatigiimmik aaqqissuussinitta akimut annertuumik ersittuu-

nissaanik attassinissamut piorsaanissamullu akisussaaffeqarnerput alliartorpoq. Atorfimmi 

ileqqorlunnermut akiuineq inuiaat inuit inatsisitigut illersugaanerannik pingaartitsisut 

nutaaliaasut sananeqaataasa pingaarnerusut ilagaat pingaartumillu aatsitassarsiornermut 

nunarsuaq tamakkerlugu akimut ersittuunngitsuusinnaasartutut tusaamaneqartumut attuu-

massuteqarluni.     

 

Atorfimmi ileqqorlunnerup akiorneqarnera piviusumik timitaliiffigineqaqqullugu atorfimmi 

ileqqorlunnerup akiornissaanut Naalagaaffiit Peqatigiit isumaqatigiissutaat sakkuuvoq nunat 

ilannguffigisinnaasaasa ilaat. Kalaallit Nunaat isumaqatigiissummut suli akuersinikuunngilaq, 

naak 2006-imi isumaqatigiissut Danmarkip atortussanngortikkaluaraa. Tassami taamatut 

atortussanngortitsisoqarpoq Kalaallit Nunaat Savalimmiullu nunatut ilaatinnagit.  

 

Atorfimmi ileqqorlunnerup akiornissaanut Naalagaaffiit Peqatigiit isumaqatigiissutaat pillugu 

§ 37 naapertorlugu apeqqummut nr. 2012-277-imut akissumminni Naalakkersuisut ima 

allapput:  

 

”Atorfimmi ileqqorlunnerup pinaveersaarnissaanik akiorneqarnissaanillu siuarsagaqarnissa-

mik nukittorsaanissamillu, ilanngullugulu tamatumani nunani tamalaani suleqatigiinnissamik 

siuarsaanissamik FN-ip atorfimmi ileqqorlunnermut isumaqatigiissutaa siunertaqarpoq. 

Pinerluttulerinermi inatsiseqarfiusumi naalagaaffiit arlallit akornanni sakkut annertunerpaat 

ilagaat. Isumaqatigiissut kapitalinik arfineq-pingasunik immikkoortoqarpoq. Kapitali I-mi 

(artikel 1-4) isumaqatigiissutip siunertaa atugaaffialu nalunaarsugaapput, soorlulusooq 

isumaqatigiissummi qitiusutut oqaatsit atorneqartut nassuiarneqarlutik. Kapitalini II-mi 

aamma III-mi (artikel 5-42) naalagaaffiusumi iliuuserisassaasut pillugit aalajangersakkat 

ipput. Kapitali IV (artikel 43-50) nunani tamalaani suleqatigiinneq pillugu 

aalajangersakkanik imaqarpoq. Kapitali V (artikel 51-59) pisuussutaasut uterteqqinnissaat 

pillugit aalajangersakkat ipput, Kapitali VI (artikel 60-62) teknikkikkut ikiuutissat 

paasissutissanillu paarlaateqatigiittarnerit pillugit aalajangersakkanik imaqarluni. Kapitali VII 

(artikel 63-64)-imi atuutsitsilernermut ingerlatsissutit pillugit aalajangersakkat ipput. 

Kapitali VIII (artikel 65-71)-miipput atuutsitsilerneq, nangaassuteqarsinnaaneq il.il. pillugit 

inaarutaasunik aalajangersakkat arlallit ipput.”  

 

Inuit Ataqatigiit isumaqarpugut aatsitassarsiornermik ineriartortitsinitsinni sapinngisamik 

akimut ersittuutitsinissaq Nunatta qulakkeerniartariaqaraa. Atorfimmi ileqqorlunnerup 

akiornissaanut isumaqatigiissummik akuersineq eqqortup tungaanut pitsaffaarimmik 

alloriarnerussaaq.  Taamaammat siunnersuut manna saqqummiuppara neriullunga partiit 

Inatsisartuni sinniisuutitaqartut sinnerisa ilassilluarniarumaaraat.   

 

Pisortani aningaasaqarnikkut allaffissornikkullu kingunerisassaat 

Taamatut iluseqarluni siunnersuut akuerineqassappat pisortani aningaasaqarnikkut allaf-

fissornikkullu tamanna erniinnaartumik kinguneqassaaq. Siullermik killilimmik suliassamut 

piareersaaneq naammassiniartariaqassaaq. Taamaasiortoqartariaqassaaq Inatsisartut aala-

jangiussaannik timitaliiniarnermi Naalakkersuisuni ilaasortaq danskit naalakkersuisuinut 

sulissuteqartussaq kiffartuunneqarsinnaaqqullugu. Missingerneqarpoq suliaq tamanna AC-

fuldmægtigip ataatsip ukioq kaajallallugu 1/40-ianik naleqassasoq, 12.500 kr. tikillugit ake-

qarsinnaassalluni. 

   

Inatsisiliornerup ingerlaqqinnerani tamakkiisumik qulaajarneqassaaq atorfimmi ileqqorlun-

nerup akiornissaanut Naalagaaffiit Peqatigiit isumaqatigiissutaannut Nunatta ilanngutitaa-

nera ataatsimut isigalugu qanoq nassataqassanersoq. Taamaattoq atorfimmi ileqqorlun-

nerup akiornissaanut Naalagaaffiit Peqatigiit isumaqatigiissutaata Nunatsinnut atuuttus-

sanngortinneqarneratigut aningaasaqarnikkut allaffissornikkullu naammattusaakkanik 

kingunerisassanik tunngavissiisumik missiliuussinermik siunnersuummut matumunnga 

akissuteqaammut ilanngussassamik saqqummiusseqqullugit Naalakkersuisut inanneqas-

sapput.   

 

Namminersorlutik inuussutissarsiortunut aningaasaqarnikkut allaffissornikkullu 

kingunerisassaat   

Namminersorlutik inuussutissarsiortunut aningaasaqarnikkut allaffissornikkullu kinguneqas-

sanngilaq. 

 

Innuttaasunut aningaasaqarnikkut allaffissornikkullu kingunerisassaat 

Innuttaasunut aningaasaqarnikkut allaffissornikkullu kinguneqassanngilaq. 

 

 

 

 

 

 

 


